
333 hitz

Heriotza eta galerak (I) 

Dolua ez da egoera geldia, prozesu bat baizik; nahitaez egin behar da eta lau pauso ditu. 

Arantza Quecedo Urrutia 

Igaro den astean Deustuko Unibertsitatean XXI. Mendeko Psikologiari buruzko ikastaroa bukatu dugu. Bertan, espero genuen baino publiko zabalagoa izan dugu jakin-min bizi-biziarekin batera. Elkarri agur esateko orduan hainbat proposamen, ideia eta gai egin dira hurrengo ikasturtean jorratzeko asmoz. Bukaera ederra, gero arte moduan eginikoa, baina bizitzako agurrak gehienetan ez dira hain samurrak. Agurrak eta betirako agurra den heriotza aztertzeko, artikulu horretan galera garrantzitsuen aurrean egiten dugun prozesu psikologikoa jorratuko dugu. 

Maite dugun norbait galtzerakoan dolu prozesu bat egitea nahitaezkoa da. Gizartean dolua janzkeraren bidez erakusten da, baina gure artean gero eta gutxiago erabiltzen dugu. Orain dela gutxi arte gurean eta gaur egun gizarte askotan doluan janzkerak, ohiturak eta epeak ere zehatz markatzen dira; idatzi gabeko legeak dira sarritan, baina kultura horretan argi jarraitzen direnak. Barnean sortzen zaizkigun korapiloa, sentimenduak, tristezia, hutsunea eta zurrunbiloa berriro ez doa kanpoko itxurarekin batera. Dolua barneko prozesu psikologikoa da, indibiduala, eta gizartean aipatu ditugun ezaugarriak kanpokoak dira, eta taldekoak. 

Psikologian, azken hogei urte hauetan dolu prozesu indibiduala aztertu egin da hobeto ulertzeko eta sufritzen ari diren pertsonei laguntzeko. Lehenengo aurkikuntza hauxe izan zen: dolua ez da egoera estatiko bat, prozesua baizik. Eta bigarren aurkikuntza hauxe: doluan lau lan bete behar direla heriotzarekin galdu dugun oreka berreskuratzeko eta bihozmina bukatzeko edo ahultzeko. 

Gure arteko norbait hiltzen zaigunean, espero genuen heriotza izan arren, lehenengo burutazioak sarritan logika gabekoak izaten dira: «Benetan gertatu al da? Benetan joan zait?». Modu baten edo bestean «oraindik ezin dut sinetsi», «amets gaizto bat izan delakoan nago oraindik», «edozein momentuan atetik sartuko dela uste dut oraindik»... halako esaldiek doluaren lehengo prozesua seinalatzen dute. Zergatik sortzen da kontraesan hori? Eta zergatik batzutan denbora luzea behar du errealitateaz jabetzeko? Maite dugun pertsona betirako joan dela onartzea eta barneratzea ez baita lan intelektuala hutsa, lan emozionala baizik. Eta emozioak abiadura lasaiagoa du hemen. Emozioei irtenbidea emateko gizarte gehienak errituak sortu dituzte, heriotzaren onarpena laguntzeko. 

